Яратмыйм ясалма чәчәкне, 
Бик матур, бик күркәм булса да, 
Яратам табигый гөлләрне, 
Тамырдан өзүгә сулса да. 
Яратмыйм мин төче сүзләрне, 
Бик тәмләп тыңларлык булса да, 
Әйтегез хаклыкны яшерми, 
Тәгәрәп еларлык булса да!
Ф.Яруллин

Фәнис Яруллин 1938 нче елның 9 февралендә республикабызның Баулы районы Кызылъяр авылында гади игенче крестьян гаиләсендә дөньга килә. Туган ягында урта белем ала. Бала чакта бергә уйнап, тау битләрендә җиләк җыеп, Ык елгасында су коенып үскән дуслары һәм сабакташлары аны җор сүзле, шат күңелле итеп искә алалар. Мәктәптә укыганда ук Фәнис шигырьләр яза, тик аларны ул беркемгә дә күрсәтми, калын бер дәфтәргә теркәп бара. Бөек Ватан сугышында әтиләрен югалткан алты балалы гаиләгә тормыш итү җиңел булмый. Җәен бәләкәй арба, кышын чананы бик күп тартырга туры килә аларга. 1957 нче елда Фәнис Совет Армиясе сафларына чакырыла. Анда укчы-радист һөнәрен үзләштерү белән бергә, спорт белән дә мавыгып китә. Әмма шушы мавыгуы аның гадәти генә аккан тормышында кискен борылыш тудыра. Бервакытны спорт күнегүләре үткәргәндә турниктан егылып, ул гомерлек бәлагә дучар була. Шул егылу аркасында нык имгәнеп, Фәнис аягына басып йөри алмас хәлдә кала. Моннан соң аның бөтен тормышы, яшәү рәвеше сыйфат ягыннан үзгәрә. Ул хәзер көтмәгәндә өстенә таудай ишелеп төшкән бәла белән, үзенең ятакка беркетелгән яңа халәте белән көне-төне көрәшеп яшәргә тиеш була. Шул сәбәпле, Фәнис моннан соң башка бик күпләрнең тормышыннан нык аерылып торган яшәү белән яши башлый. Ул үзенчәлекле көрәшчәгә әверелә. Бу рәвешле яшәү Фәнистән башкаларга караганда күпләгән ихтыяр көчен, рух ныклыгын сорый. Урын өстендә яки озаклап больница койкаларында ятып, ул үзен башкалар кебек үк кеше итеп сизү өчен аң-белемгә омтыла, читтән торып һәм күп көч куеп укый, Казан дәүләт университетын тәмамлый. Шул елларда әдәбият белән ныклап дуслашып китеп, Фәнис үзе дә язучылык эше белән кызыксына башлый, кулына каләм ала. Чөнки ул үзенең дөньяда барлыгын әдәбият аша белдерергә тели. Язучы эше аның өчен тормыш белән, кешеләр белән бәйләнеш тоту чарасына дә әверелә. Моңа кадәр яшәве батырлыкка әйләнгән Фәниснең язучылык шөгыле дә бик гыйбрәтле каһарманлык төсен ала. Чөнки кулына каләм алып язу аның өчен энә белән кое казудан да авыррак булгандыр. Язучы эшен үзенең яшәү асылы һәм рәвеше итеп сайлап, Фәнис хәзер бөтен уй-омтылышын, рухи җегәрен һәм ихтыяр көчен шушы шөгыльгә туплый. Ул сау-сәламәт кешеләрдән калышмаска тырышып, батырлык үрнәге күрсәтеп яши, иҗат итә. Нәрсә соң ул батырлык? Үзенең «Җилкәннәр җилдә сынала» исемле әсәрендә ул болай ди:«Батырлык! Нәрсә соң ул батырлык? Газинурлар, Матросовлар кебек күкрәге белән дошман амбразурасын каплаумы? Әллә үзең ач чакта, соңгы сынык икмәк белән бүлешүме?»
Кешеләр төрле-төрле булган кебек, батырлык та төрле шул. Берәүләрне тормыш гомергә бер генә сыный, ә икенчеләрне тормыш көн саен, сәгать саен сынап тора. 1958 нче елның июленнән үзе өчен дөнья челпәрәмә килгәч, Фәниснең һәр көне, һәр төне батырлык. Тыйнак батырлык.
Матбугатьтә Фәнис Яруллинның беренче әдәби иҗат тәҗрибәләре 1960 нчы елда Баулы район газетасында, аннан соң республиканың үзәк газета-журналларында басылалар. Димәк, Фәнис Яруллин иҗатка күмелә. Шигырь арты шигырь, хикәя арты хикәя туа. Башта бу иҗат тамчылары газета-журнал битләрендә ялтырап-ялтырап китсә, соңрак төрле калынлыктагы китапчыклар булып, үзләре кешеләр күңеленә юл сала башлый. 1964 нче елда чыккан беренче китап «Мин тормышка гашыйк» дип атала. Мөгаен, Фәнис Яруллинны тотып торган бердәнбер таяныч - тормышка, кешеләргә, яраткан ярына, җиргә-суга, һәр аткан таңга, һәр туган көнгә  мәхәббәттер.   Кайберәүләр аңа: «Сине язмышың язучы итте. Син язмышыңа рәхмәт укы,-диләр. - Куралар да җил сындырганнан соң көй чыгара. Синең җырлавың бер дә гаҗәп түгел», - диләр. Боларга каршы нәрсә әйтсен ул. Сынган кураларның да һәммәсе көй чыгармый, дисенме? Ә бит Фәнис Яруллинга үз язмышының тирән сазлыгыннан чыга алмыйча бәргәләнүче җаннарны күп күрергә туры килде. Алар арасында көчле спортчылар, сәламәт чагында гайрәтләре белән дөньяны шаккатырган ирләр әз түгел иде.
- Нәрсә соң ул язмыш? - дип уйланырга ярата Фәнис Яруллин. - Ул кешегә ниндидер югары көч тарафыннан туганда ук бирелгән бүләк яки җәзамы, яисә язмышны һәркем үзе язамы? Дин әһелләре язмыш Алла тарафыннан һәркемнең гамәл дәфтәренә туганда ук язылып куела, диләр.
Кабатлыйм бер сорауны 
Өнемдә һәм төшемдә: 
«Кеше булып яшәргә 
Нәрсә кирәк кешегә?» 
Диңгез әйтә: - Тирәнлек. 
Урман әйтә: -Бердәмлек. 
Таулар әйтә: - Горурлык. 
Юллар әйтә: - Турылык. 
Җир эндәшә: - Юмартлык. 
Чык суы әйтә: - Сафлык. 
Яшен әйтә: - Кыюлык. 
Ипи әйтә: - Олылык.
-  Гүзәллек,-диләр Гөлләр.
-  Иреклек,-диләр Җилләр.
-  Нык канат,-ди Бөркетләр.
-  Биеклек,-диләр Күкләр. 
Һәм шушылар өстенә 
Кирәк тагын иң элек, 
Кешене кеше иткән
Бер нәрсә - кешелеклек!
Әдәбият өлкәсендәге хезмәтләре өчен Фәнис Яруллинга 1986 нчы елда Татарстанның атказанган мәдәният хезмәткәре дигән мактаулы исем бирелә. Аның планнары киңәйгәннән-киңәя бара. «Аерылмас дустым» һәм «Сулыш» шигъри җыентыклары өчен автор 1987 нче елда Татарстанның Муса Җәлил исемендәге комсомол премиясенә лаек булды. Кырык еллык иҗат чорында ул унике проза, унбер шигырь китабы чыгарды. Моннан тыш, «Чәчәкләр моңы», «Гамьле дөнья», «Йөз аклыгы» дигән өч томлыгы басылды. Күптән түгел аның «Пьесалар» китабы дөнья күрде. 1988 нче елда татар әдәбияты өлкәсендә озак еллар нәтиҗәле эшләгәне өчен һәм илле яшь тулу уңаеннан Фәнис Яруллин «Халыклар дуслыгы» ордены белән бүләкләнде. «Җан авазы» дип исемләнгән шигъри җыентыгы өчен ул Габдулла Тукай исемендәге Дәүләт премиясенә лаек булды.
Автор без яшәгән чынбарлыкны гамьле дөнья итеп карап, үз хикәяләрендә бу хәятнең төрле-төрле халәтләрен һәм мизгелләрен гәүдәләндерә. Әсәрләрендә сурәтләнгәннәрне авторның гадәти күз белән генә түгел, бәлки күңел күзе белән генә күрүе сизелеп тора. Нәтиҗәдә ул без тормыш ыгы-зыгысында үз мәшәкать-борчуларыбызга чумып ничектер гамьсезрәк үтеп китә торган көндәлек бик гадәти хәлләргә һәм вакыйгаларга тукталып карарга, аларга сөенергә, борчылырга һәм, гомумән, бу фани дөньяда гамьле булып яшәргә өйрәтә.
Гамьле яшәү идеясын алга сөреп, Фәнис Яруллин, табигый, безнең көндәлек тормышыбыздагы гамьсезлек һәм мәйсезлек күренешләре өчен аеруча борчыла, укучы игътибарын да еш кына шуларга юнәлтә, алардан гыйбрәт һәм сабак алырга куша кебек. «Рәнҗү» дигән хикәядә, мәсәлән, шундый күренешләрнең берсе сурәтләнә. Кызлары Саҗидәләр күптән зарыгып көткән квартираны ниһаять алу вакыты җиткәч, Зиннәтулла карт кеше өчен бик мөһим бу вакыйганы кызы белән киявен тагын да куандырырлык берәр бүләк белән билгеләп үтәргә тели. Уйлана торгач, ул шундый истәлекле бүләк рәвешендә яшьләргә үз кулы белән бер шкаф ясап бирергә була. Һәм аны бөтен осталыгын, күңелен биреп ясый. Ахырдан үз эшеннән үзе дә бик канәгать калып һәм кызлары чыннан да куаныр дип, аны яңа фатирга илтә. Әмма яшьләр картның уй-теләген һәм башка эшенең мәгънәсен аңлый алмыйлар. Тормышка гамьсезрәк карап, аның тышкы бизәкләре белән мавыгып яшәргә күнеккән Саҗидә белән аның ире Зиннәтулла картның иң кадерле бүләген шаккатмыйча гына кабул итәләр, ә бераздан аны яңа ялтыравык мебель белән тутырылган «фатирны бозып тормасын» дип «комиссионкага» олактыралар. Әлбәттә, яшьләрнең мондый мәнсезлеге Зиннәтулла картка бик авыр тәэсир итә. Яңа фатирны котларга килгән карт, әлеге хәлне белгәч, чын күңеленнән рәнҗи һәм кызларында бер чынаяк чәй дә эчмичә өйләренә кайтып китә.
Ә менә «Кайту» повестендә яңа сюжет. Совет Армиясе дигән бөек көчнең эчтән җимерелүен автор аерым шәхес язмышы аша тасвирлап күрсәтә. Әсәрдә ике олы язмыш. Ата һәм Ул язмышы. Икесе дә хәрби кешеләр. Ата кеше - Фәрит Шәйхиев Ватан дигән төшенчәне Намус белән янәшә куерга өйрәнгән, полковник дәрәҗәсенә кадәр ирешкән кеше. Аның өчен иң изге нәрсә - Ватанга хезмәт итү. Аның бөтен идеалы, бөтен хыялы илгә тугры булу. Ә илнең кан белән укмаштырылган империя булуы аның башына килми. Улын да ул үзе кебек гомерлек армия хезмәтенә хәзерли. Бары тик улын югалту кайгылары кичереп, армия командирларының һәм хәрби судның сатлык кешеләрдән торуына, аларның берсенә дә хаклык та, гаделлек тә кирәк түгеллегенә чын-чынлап ышангач кына күзләре ачыла башлый Фәритнең. Ике зур югалту кичерә ул. Туры сүзле, гаделлекне яратучы улын вәхшиләрчә үтереп аның йөрәгенә авыр яра салып кына калмыйлар, бәлки - үзе гомер буена изге дип санаган, бөтен белемен, көчен шуның бөтенлеге, ныклыгы өчен куйган Ватанын да тартып алалар, идеалларын челпәрәмә китерәләр.
Гомумән, Фәнис Яруллин әсәрләрендә олы язмышлар, тирән кичерешләр, тормышның ниндидер мизгелендә кинәт кенә дөрес карарга килүе яки ялгышуы,үзен табуы яки югалтуы шәхесләрнең катлаулы характерлары аша тирән ачыла, тормышка үзенчәлекле мөнәсәбәтләре аша ачык белдерелә.
Фәнис Яруллиның тәнкыйтьчеләр күзенә әзме- күпме чалынган повесте «Җилкәннәр җилдә сынала» булды дисәк ялгышмабыздыр. Әмма монда да тәнкыйтьчеләр әсәргә бер яклы гына киләләр. Ул да булса Фәниярнең  көрәшче  булуы,   авырлыкларны   җиңүе  генә
үзәккә алынды. Ә бит монда да автор тарафыннан әсәрнең төбенә салынган төп мәгънәне ачучы булмады. Нәрсә иде соң ул? Ул кеше җаны белән табигатьнең бербөтенлеге. Иҗат процессының ләззәтле дә, авыр да икәнлеге. Кешенең табигый эчке үсеше күрсәтелгән бу әсәрдә. Ә тәкыйтьчеләр Фәниярдә Корчагинны эзләделәр...
Бүген алтмыш биш яшен тутырган шагыйрь, прозаик, драматург, әкиятче Фәнис Яруллин инде кырык елдан артык урын өстендә. Ләкин аның шигырьләрен, хикәяләрен укыганнан соң талантына соклану, кызгануны, аның чикле дөньяда, күбесенчә дүрт стена арасында ята торган кеше икәнең оныттыра. Шулай да ничек яза ул? Нинди көчләр булыша аңа? Нурсөя дияр, әлбәттә, Яруллиннар язмышы турында азмы-күпме хәбәрдәр булган кеше. Дөрес, хатын-кызның һәммәсендә дә табигать тарафыннан шәфкатьлелек, яраткан кешең хакына үз-үзеңне аямыйча яшәү чаткылары салынган. Үз балаларыбызны без беләкләр талганың да сизмичә күтәреп йөртәбез, аны үзебездән артык яратабыз. Әмма аның чиге була. Тәпи басканчы, йөреп киткәнче.
Нурсөя ханым утыз биш елдан артык Фәнисен яшь бала тәрбияләгәндәй карый. Нурсөя ханым аны яратып та, кадерләп тә, кайчакта әзрәк битәрләп тә әйтә торган сүзе -«Безнең Фәнис»
"Минем секретарь - машинисткам да, шоферым да, йорт караучым да, шәфкать туташы да, күңелемне күтәрүче сөекле ярым да шул бер Нурсөя инде», - ди Ф. Яруллин аның турында. Язмыш талантын, сабырлык- үҗәтлеген, кат-кат сынап та аяусыз язмышка буйсынмаган, сынмаган язучы янәшәсендә Нурсөя кебек кешелекле, шәфкатьле һәм игелекле ханым аның белән бөрсулыш, бер җан, бер тән булып яшәмәсә, ирешер иде микән ул бүгенге биеклеккә. Әйтүе кыен. Нурсөя ханым аның әсәрләре дөньясында кайный, яши,. Аларга җан өрергң, тормышчан итәргә булыша. Ул Фәнис Ярруллиның әсәрләрен үзенеке итеп, үз җаныннан саркыган хис итеп кабул итә. Шул аңа көч бирә. Нурсөя ханым - бөркет шагыйрьгә лаек олы җанлы, саф күңелле ак чәчәк.
Күңелең - ак чәчәкле болын.
Мин җыям чәчәкләрен. Сайлап кына, җайлап кына, Иң матур, иң шәпләрен, Күңелең чәчәкләрен.
Ярый да мин шул болында Бер кош булсам, тынмасам. Сары күбәләкләр булып Ак чәчәккә кунмасам,- Син сыгылып сынмасаң.
Ф. Яруллин үзенең бик күп шигырьләрен туган илгә, туган җиргә багышлаган. Туган җир аның өчен ул таулар арасында яшеллеккә чумып утырган Баулы ягы, Татарстан һәм Башкортстан чиге аша агучы Ык елгасы буена урнашкан Кызылъяры.
Читтә йөргән чакта, сагындырып,
Керер өчен төнлә төшенә,
Зәңгәр таңлы, биек аяз күкле
Туган ягы кирәк кешегә.
Яшәр өчен бетмәс көч алырга Олысына һәм дә кечегә,- Мәхәббәтле, ямьле, мәрхәмәтле Туган ягы кирәк кешегә.
Фәнис Яруллин кеше буларак та, шагыйрь буларак та бәхетле кеше. Чөнки ул үз девизына тугры. «Язмыш синең тез астыңа китереп сукса - егылмас өчен якасына ябыш, утларга салса - үзеннән көчлерәк ян, шул вакытта аның кызуын сизмәссең. Суларга салса - күбек булып өскә күтәрелмә, асылташ булып төпкә бат, ялтыравыңны күреп, чумып алырлар, карурманнарда адаштырса - кояшка карап юл сайла. Ташлар белән бастырса - чишмәгә әверелеп иреккә ургы,җиргә күмсә - орлык шикелле тишелеп чык. Җилкәнеңне җилләр екса, йөрәгеңне җилкән итеп күтәр. Нинди генә очракта да җиңәргә өйрән. Көчле рухлылар гына максатларына ирешәләр. Түземлеләр генә бәхеткә лаек.»
...Чәчмә, сәхнә әсәрләре авторы, шагыйрь, әдип, халкыбызның каһарман улы Фәнис Яруллинның иҗаты безне дөнья ваклыкларыннан һәм вакытлы ыгы-зыгылардан өстен булырга өйрәтә. Чын мәгънәсендәге Кеше булырга чакыра. Ул җаныбызны сихәтләндерә, аруландыра, чистарта алган куәтле бер тылсыми көч кебек. Әдип Фәнис Яруллинның бәрәкәтле һәм игелекле иҗаты катлаулы һәм каршылыклы тормышыбызда кыю үтеп кергән сихәтле бер нур сыман: адәм балаларының күңелләрен, рухларын, җаннарын тәмам бозланып катудан саклый.
Тезелешеп очкан кыр казлары Чагылып китсә әгәр офыкта, Кемдер карый кулын кашына куеп, Кемдер - бармак салып курокка.
Кош-кортларга кемдер җимнәр куя Һәм ышыклый зәңгәр суыктан; Ә кемнәрдер читлек элеп куя Үреп каты тимерчыбыктан.
Кемдер чишмәләрнең юлын ача, Ә кемнәрдер китә томалап. Дөнья бит бу; ә дөньяда инде Төрле хәлләр тора булгалап.
Табигать ул үзен яклый алмый, Үч тә ала алмый кешедән. Ул бары тик рәнҗи генә ала, Куркыйк шушы рәнҗеш төшүдән.
Рәнҗемәсен безгә очар кошлар, Рәнҗемәсен күлләр, урманнар. Рәнҗемәсен кояш, җир һәм күкләр, Рәнҗемәсен безгә ал таңнар.
Рәнҗемәсен, үзенең яклаучысы Кеше икәнлекне белсен ул. Яңгырлары белән еласын да
Кояшлары белән көлсен ул.

